
Հարգելի պարոն Սահակյան

Ձեզ ենք ներկայացնում Հայաստանի Հանրապետության կառավարության եզրակացությունը Հայաստանի Հանրապետության Ազգային ժողովի պատգամավորներ Վահրամ Բաղդասարյանի, Ռուզաննա Մուրադյանի և Մարգարիտ Եսայանի՝ օրենսդրական նախաձեռնության կարգով ներկայացրած «Հայաստանի Հանրապետության աշխատանքային օրենսգրքում լրացումներ և փոփոխություններ կատարելու մասին» Հայաստանի Հանրապետության օրենքի նախագծի  (Պ-575-01.08.2014-ՍՀ-010/0) վերաբերյալ:
1. Ներկայացված օրենքի նախագծի 2-րդ հոդվածով առաջարկվող ՀՀ աշխատանքային օրենսգրքի (այսուհետ՝ Օրենսգիրք) 109-րդ հոդվածի 1-ին մասը 6.1-րդ և 14-րդ կետերով լրացնելու առաջարկությունն ընդունելի չէ հետևյալ պատճառաբանությամբ.
Օրենսգրքի 17-րդ հոդվածի 1-ին մասի համաձայն՝ աշխատողը Օրենսգրքով սահմանված տարիքի հասած գործունակ քաղաքացին է, որն աշխատանքային պայմանագրի հիման վրա գործատուի օգտին կատարում է որոշակի աշխատանք` ըստ որոշակի մասնագիտության, որակավորման կամ պաշտոնի:
Այսինքն, հոդվածից ակնհայտ է, որ աշխատանքային հարաբերությունների կողմ կարող է հանդես գալ միայն գործունակ քաղաքացին:
Օրենսգրքի 109-րդ հոդվածի 1-ին մասի 11-րդ կետի համաձայն՝ աշխատանքային պայմանագիրը լուծվում է աշխատողի մահվան դեպքում:
Օրենսգրքի 113-րդ հոդվածի 1-ին մասի 3-րդ կետի համաձայն՝ գործատուն իրավունք ունի աշխատողի հետ լուծելու անորոշ ժամկետով կնքված աշխատանքային պայմանագիրը, ինչպես նաև որոշակի ժամկետով կնքված աշխատանքային պայմանագիրը նախքան դրա գործողության ժամկետի լրանալը` աշխատողի` զբաղեցրած պաշտոնին կամ կատարած աշխատանքին չհամապատասխանելու դեպքում: Օրենսգրքի 120-րդ հոդվածի համաձայն՝ գործատուն իրավունք ունի Օրենսգրքի 113-րդ հոդվածի 1-ին մասի 3-րդ կետով նախատեսված հիմքով լուծելու աշխատանքային պայմանագիրը, եթե առողջական վիճակի պատճառով աշխատողը չի կարողանում կատարել իր աշխատանքային պարտականությունները: 
Աշխատողի առողջական վիճակի վատթարացումը կարող է պատճառ դառնալ աշխատանքային պայմանագրի լուծման համար, եթե այն կրում է կայուն բնույթ և խոչընդոտում է շարունակելու աշխատանքը կամ բացառում է այն շարունակելու հնարավորությունը: 
Աշխատողի մասնագիտական ունակությունների համապատասխանությունը զբաղեցրած պաշտոնին կամ կատարվող աշխատանքին գնահատում է գործատուն, իսկ աշխատողի առողջական վիճակի համապատասխանությունը որոշվում է բժշկասոցիալական փորձաքննական եզրակացությամբ:
Վկայակոչված իրավանորմերից հետևում է, որ դատարանի վճռով աշխատողին անգործունակ ճանաչելու հիմքով աշխատանքային պայմանագիրը լուծելու դեպքը հստակ սահմանված է որպես գործատուի նախաձեռնությամբ աշխատանքային պայմանագրի լուծման հիմք՝ աշխատողի զբացրած պաշտոնին կամ կատարած աշխատանքին չհամապատասխանելու դեպքում անկախ այն հանգամանքից դա կլինի դատարանի վճռով, թե միայն բժշկասոցիալական փորձաքննության եզրակացությամբ, նկատի ունենալով նաև, որ ՀՀ քաղաքացիական դատավարության օրենսգրքի 170-րդ հոդվածի համաձայն՝ դատարանը կարող է անձին անգործունակ ճանաչել միայն դատահոգեբուժական փորձաքննության հիման վրա: Ընդ որում, բժշկասոցիալական փորձաքննության եզրակացությունը կամ դատաբժշկական փորձաքննության եզրակացությունը բավարար հիմքեր են Օրենսգրքի վկայակոչված հիմքերով աշխատողի հետ աշխատանքային պայմանագիրը լուծելու համար:
ՀՀ քաղաքացիական դատավարության օրենսգրքի 181-րդ հոդվածի 2-րդ մասը սահմանում է, որ անձին մահացած ճանաչելու մասին դատարանի վճիռը քաղաքացիական կացության ակտերի գրանցամատյանում գրանցելու օրվա դրությամբ անձը համարվում է մահացած, դրա հիման վրա տրվում է մահվան վկայական: Հետևաբար, նշված դեպքում աշխատանքային պայմանագիրը լուծվում է Օրենսգրքի 109-րդ հոդվածի 1-ին հոդվածի 11-րդ կետի հիմքով:
Օրենսգրքի 7-րդ հոդվածի 7-րդ մասի համաձայն՝ քաղաքական, հայեցողական կամ քաղաքացիական պաշտոն զբաղեցնող անձանց, ինչպես նաև քաղաքացիական, օրենքով սահմանված այլ պետական (հատուկ) ծառայությունների և տեղական ինքնակառավարման մարմինների ծառայողների, ինչպես նաև Հայաստանի Հանրապետության կենտրոնական բանկի աշխատողների աշխատանքային (ծառայողական) հարաբերությունները կարգավորվում են սույն օրենսգրքով, եթե համապատասխան օրենքներով այլ բան նախատեսված չէ: Նշված իրավադրույթի էությունը կայանում է նրանում, որ այլ օրենքներով, մասնավորապես, «Քաղաքացիական ծառայության մասին», «Համայնքային ծառայության մասին», «Պետական ոչ առևտրային կազմակերպությունների մասին» օրենքներով սահմանվում են օրենսգրքով նախատեսված աշխատանքային պայմանագրի լուծման նաև այլ հիմքեր և հետևաբար, այլ օրենքներով աշխատանքային պայմանագրի լուծման հիմքերի նախատեսման պայմաններում աշխատանքային պայմանագիրը լուծվում է տվյալ օրենքով նախատեսված հիմքով: Ուստի, Նախագծի 2-րդ հոդվածի «ա» կետով առաջարկվող՝ Օրենսգրքի 109-րդ հոդվածի 1-ին մասի լրացման անհրաժեշտությունը չկա՝ հաշվի առնելով, որ նշված լրացման դեպքում կառաջանա Օրենսգրքի 7-րդ հոդվածի 7-րդ մասի անհարկի կրկնություն:
2.  Նախագծի 5-րդ հոդվածի կապակցությամբ առաջարկում ենք Օրենսգրքի 129-րդ հոդվածի 2-րդ մասի «ժամանակահատվածով» բառից հետո լրացնել «և (կամ) ավելի մեծ չափով» բառերով` առավել ամբողջական լուծում ստանալու նպատակով:
Ելնելով շարադրվածից՝ Հայաստանի Հանրապետության կառավարությունը ներկայացված օրենքի նախագիծն ընդունելի կհամարի իր կողմից ներկայացված առաջարկությունների ընդունման դեպքում: 
Միաժամանակ հայտնում ենք, որ, ներկայացված օրենքի նախագիծը Հայաստանի Հանրապետության Ազգային ժողովում քննարկելիս, հարակից զեկուցմամբ հանդես կգա Հայաստանի Հանրապետության աշխատանքի և սոցիալական հարցերի նախարար Արտեմ Ասատրյանը:
Օրենքի նախագծի ընդունման դեպքում Հայաստանի Հանրապետության կառավարության որոշման կամ այլ իրավական ակտի ընդունման անհրաժեշտություն չի առաջանում:
Կից ներկայացվում են օրենքի նախագծի կարգավորման ազդեցության գնահատման  եզրակացությունները:

    Հարգանքով` 						ՀՈՎԻԿ ԱԲՐԱՀԱՄՅԱՆ


















ՆԱԽԱԳԻԾ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 
ՕՐԵՆՔԸ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՇԽԱՏԱՆՔԱՅԻՆ ՕՐԵՆՍԳՐՔՈՒՄ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ
Հոդված 1. Հայաստանի Հանրապետության 2004 թվականի նոյեմբերի 9-ի աշխատանքային  օրենսգրքի (այսուհետ` Օրենսգիրք) 18-րդ հոդվածի 2-րդ մասի «եւ ֆիզիկական անձ» բառերը փոխարինել «, ինչպես նաեւ ֆիզիկական անձ» բառերով:
Հոդված 2. Օրենսգրքի 109-րդ հոդվածի 1-ին մասը լրացնել հետեւյալ բովանդակությամբ նոր  6.1-րդ եւ 14-րդ կետերով.
ա)   «6.1) դատարանի վճռով աշխատողին մահացած, անհայտ բացակայող կամ անգործունակ ճանաչելու դեպքում.»
բ)    «14) օրենքով նախատեսված այլ դեպքերում:»:
Հոդված 3.  Օրենսգրքի 109-րդ հոդվածի 2-րդ մասը «ակտով» բառից հետո լրացնել  «, բացառությամբ սույն օրենսգրքի 128-րդ հոդվածով նախատեսված դեպքի» բառերով:
Հոդված 4. Օրենսգրքի 113-րդ հոդվածի 1-ին մասի 4-րդ կետը շարադրել հետեւյալ խմբագրությամբ.
«4) տվյալ աշխատատեղում օրենքով սահմանված կարգով աշխատողին իր  նախկին աշխատանքում վերականգնելու դեպքում»:
Հոդված 5. Օրենսգրքի 129-րդ հոդվածի 2-րդ մասի «ավելի երկար ժամանակահատվածով» բառերը փոխարինել  «ավելի մեծ չափերով» բառերով:
Հոդված 6. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:




ՏԵՂԵԿԱՆՔ - Հ Ի Մ Ն Ա Վ Ո Ր ՈՒ Մ
«Հայաստանի Հանրապետության աշխատանքային օրենսգրքում լրացումներ եւ փոփոխություն  կատարելու մասին» Հայաստանի Հանրապետության օրենքի նախագծի ընդունման անհրաժեշտության մասին
«Հայաստանի Հանրապետության աշխատանքային օրենսգրքում լրացումներ եւ փոփոխություն  կատարելու մասին»  Հայաստանի Հանրապետության օրենքի նախագծի (այսուհետ` Նախագիծ) ընդունման անհրաժեշտությունը պայմանավորված է Հայաստանի Հանրապետության աշխատանքային օրենսգրքում (այսուհետ` Օրենսգիրք) տեղ գտած որոշ հակասություններ եւ անճշտություններ վերացնելու, ինչպես նաեւ ՀՀ Սահմանադրական դատարանի 2009թ. փետրվարի 24-ի ՍԴՈ-792 որոշմամբ արտահայտված դիրքորոշումն իրացնելու անհրաժեշտությամբ:
Այսպես, Օրենսգրքի`
ա) 18-րդ հոդվածի 2-րդ մասում առաջարկվող («եւ ֆիզիկական անձը» բառերը «, ինչպես նաեւ ֆիզիկական անձը» բառերով փոխարինելու անհրաժեշտությունը բխում է այդ մասի հստակեցման նկատառումից, ինչպես նաեւ «Իրավական ակտերի մասին» ՀՀ օրենքի 45-րդ հոդվածի 10-րդ մասի երրորդ պարբերության պահանջից: Մասնավորապես, նշված մասով սահմանվում է թե ովքեր կարող են լինել գործատուներ (այսինքն` իրավաբանական եւ ֆիզիկական անձինք), սակայն առկա շարադրանքի պայմաններում, ինչպես նաեւ հաշվի առնելով «Իրավական ակտերի մասին» ՀՀ օրենքի 45-րդ հոդվածի 10-րդ մասի երրորդ պարբերության[1] պահանջը, ստացվում է, որ ֆիզիկական անձ հանդիսանալը իրավաբանական անձի բնութագրման պարտադիր պայմաններից մեկն է, ինչն էլ ոչ միայն աղավաղում է «իրավաբանական անձ» հասկացության բովանդակությունը, այլեւ թույլ չի տալիս ֆիզիկական անձանց դիտարկել որպես առանձին գործատուներ: Հետեւաբար, անհրաժեշտ է իրավաբանական եւ ֆիզիկական անձանց տարանջատել որպես առանձին գործատուներ, ինչը հնարավոր է կատարել դրանց «ինչպես նաեւ» բառերով առանձնացնելու եւ թվարկելու միջոցով,
բ) 109-րդ հոդվածի 1-ին մասում, որով սահմանված են աշխատանքային պայմանագրի լուծման հիմքերը, առաջարկվում է լրացնել եւս երկու հիմքերով, որոնք միանգամայն իրական են, համարժեք են արդեն իսկ ընդունված հիմքերին եւ չեն կրկնում դրանց, մասնավորապես` դատարանի վճռով աշխատողին մահացած, անհայտ բացակայող կամ  անգործունակ ճանաչելը, ինչպես նաեւ  օրենքներով նախատեսված այլ  դեպքերը, որոնք արդեն իսկ սահմանված են տարբեր օրենքներով (օրինակ` Օրենսգրքի 85-րդ հոդվածի 3-րդ մասով, հանրային ծառայությանը վերաբերվող բոլոր օրենքներով եւ այլն) կամ էլ կարող են սահմանվել ապագայում` նոր օրենքների ընդունման պարագայում: Ընդ որում, վերջին հիմքը («օրենքով սահմանված դեպքերում») լրացնելու անհրաժեշտությունը պայմանավորված է նաեւ նրանով, որ Օրենսգրքի 109-րդ հոդվածի 1-ին մասում նույն իմաստով թվարկվում են աշխատանքային պայմանագրի լուծման ինչպես կոնկրետ հիմքեր, այնպես էլ գործատուի եւ աշխատողի «նախաձեռնությունները», որոնք, իրենց հերթին, եւս մի շարք հիմքեր են պարունակում, իսկ դա  նշանակում է, որ ամեն դեպքում 109-րդ հոդվածի 1-ին մասը ամբողջությամբ չի թվարկում աշխատանքային պայմանագրերի լուծման հիմքերի սպառիչ ցանկը: 109-րդ հոդվածի 2-րդ մասը «ակտով» բառից հետո «, բացառությամբ սույն օրենսգրքի 128-րդ հոդվածով նախատեսված դեպքի» բառերով լրացնելը պայմանավորված է  նույն հոդվածով նախատեuված դեպքերում  գործատուի  ընդունած անհատական իրավական ակտով աշխատանքային պայմանագրի լուծման ձեւակերպան հետ, հաշվի առնելով, որ  ֆիզիկական անձ գործատուի մահվան դեպքում գործատուն այլեւս չի կարող նման իրավական ակտ ընդունել,
գ) 113-րդ հոդվածի 1-ին մասի 4-րդ կետի շարադրանքը (համաձայն որի գործատուն իրավունք ունի աշխատողի հետ լուծելու անորոշ ժամկետով կնքված աշխատանքային պայմանագիրը «աշխատողին նախկին աշխատանքում վերականգնելու դեպքում») առաջարկվում է փոխարինել ավելի հստակ շարադրանքով, այն է «տվյալ աշխատատեղում օրենքով սահմանված կարգով աշխատողին իր նախկին աշխատանքում վերականգնելու դեպքում» բառերով, քանի որ գործող դրույթը մեկնաբանության եւ պոտենցիալ չարաշահումների հնարավորություն է պարունակում: Մասնավորապես, գործող դրույթից անհայտ է մնում, թե ո՞ր աշխատողի մասին է խոսքը` տվյալ աշխատատեղի ազատված աշխատողի, թե՞ ընդհանրապես տվյալ կազմակերպությունից ազատված ցանկացած աշխատողի, մյուս կողմից` հնարավոր է, որ աշխատանքում վերականգնված աշխատողին տրվի այլ աշխատանք եւ ամենեւին էլ կարիք չլինի ազատելու այդ աշխատողի փոխարեն աշխատանքի անցած անձին (իսկ այս շարադրանքն ըստ էության պարտադրում է գործատուին դա կատարել), հնարավոր է նաեւ, որ մինչեւ աշխատանքում վերականգնվելը համապատասխան աշխատատեղը էական փոփոխությունների ենթարկված լինի (աշխատանքի բաժանում, աշխատանքների միավորում եւ այլն), ուստի այս պարագայում պետք է հստակ նշվի, որ խոսքը գնում է հենց նախկին աշխատանքում վերականգնվելու դեպքի մասին եւ այլն:  Բացի այդ, այսպես կոչված «անցանկալի» աշխատողից ազատվելու նկատառումով գործատուն կարող է այս դրույթն օգտագործել, այն է` ազատել աշխատողին երբեւէ իր մոտ աշխատած որեւէ մեկին աշխատանքում վերականգնելու պատրվակով, ինչն էլ հուշում է, որ դրա համար անհրաժեշտ է պարտադիր ունենալ աշխատանքում վերականգնվելու մասին օրենքով սահմանված իրավական որեւէ հիմք (օրինակ` դատարանի վճիռ,  Մարդու իրավունքների պաշտպանի պաշտոնական գրություն եւ այլն),
դ) 129-րդ հոդվածի 2-րդ մասում առաջարկվող փոփոխության անհրաժեշտությունը պայմանավորված է նրանով, որ աշխատանքային պայմանագիրը լուծվելու դեպքում գործատուն աշխատողին վճարում է արձակման նպաuտ` որոշակի չափով, ինչն ամրագրված է 129-րդ հոդվածի 1-ին մասում: Մինչդեռ,  129-րդ հոդվածի 2-րդ  մասով նախատեսվում է` արձակման նպաuտի վճարում ավելի երկար ժամանակահատվածով, այն դեպքում, երբ արձակման նպաստը «ժամանակահատվածով» ուղղակի անհնար է վճարել:
Առաջարկվող փոփոխությունները ՀՀ աշխատանքային օրենսդրությունը կհամապատասխանեցնի նաեւ Հայաստանի Հանրապետության կողմից վավերացված միջազգային-իրավական փաստաթղթերին ու ստանձնած պարտավորություններին:











-------------------------------------------------------------------------------------------------------------------
[1] Համաձայն այս պարբերության. «Եթե իրավական ակտում նշված նորմի կիրառումը պայմանավորված է "եւ" կամ "ու" շաղկապով բաժանված պայմաններով, ապա այդ նորմի կիրառման համար թվարկված բոլոր պայմանների առկայությունը պարտադիր է:»:

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՇԽԱՏԱՆՔԱՅԻՆ
Օ Ր Ե Ն Ս Գ Ի Ր Ք
Ընդունված է 2004 թվականի նոյեմբերի 9-ին

	Հոդված 18.
	Գործատուն


1. Գործատուն աշխատանքային հարաբերության այն մասնակիցն է, որն աշխատանքային պայմանագրի հիման վրա և (կամ) օրենքով սահմանված կարգով օգտագործում է քաղաքացիների աշխատանքը:
2. Գործատու կարող է լինել աշխատանքային իրավունակություն և գործունակություն ունեցող իրավաբանական անձը` անկախ կազմակերպական-իրավական և սեփականության ձևից, գործունեության բնույթից և տեսակից և ֆիզիկական անձը:
Օրենսդրությամբ նախատեսված դեպքերում որպես գործատու կարող է հանդես գալ աշխատանքային պայմանագիր կնքելու իրավունք ունեցող այլ սուբյեկտ (հիմնարկ, պետական կամ տեղական ինքնակառավարման մարմին և այլն):
3. (մասն ուժը կորցրել է 24.06.10 ՀՕ-117-Ն)
(18-րդ հոդվածը լրաց., փոփ. 24.06.10 ՀՕ-117-Ն)

	Հոդված 109.
	Աշխատանքային պայմանագրի լուծման հիմքերը


1. Աշխատանքային պայմանագիրը լուծվում է`
1) կողմերի համաձայնությամբ.
2) պայմանագրի գործողության ժամկետը լրանալու դեպքում.
3) աշխատողի նախաձեռնությամբ.
4) գործատուի նախաձեռնությամբ.
5) աշխատողի պարտադիր ժամկետային զինվորական ծառայության զորակոչվելու դեպքում.
6) դատարանի` օրինական ուժի մեջ մտած դատավճռի առկայության դեպքում, որին համապատասխան` աշխատողը ենթարկվել է այնպիսի պատասխանատվության, որը հնարավորություն չի տալիս շարունակելու աշխատանքը.
7) եթե oրենսդրությամբ սահմանված կարգով աշխատողը զրկվել է որոշակի աշխատանքներ կատարելու իրավունքներից.
8) եթե աշխատողը մինչև տասնվեց տարեկան է, և ծնողներից մեկը, որդեգրողը կամ հոգաբարձուն, նրա առողջության նկատմամբ հսկողություն իրականացնող բժիշկը կամ աշխատանքի պետական տեսուչը պահանջում է աշխատանքայինպայմանագրի լուծում.
9) աշխատանքի էական պայմանները փոփոխվելու դեպքում.
10) ֆիզիկական անձ գործատուի մահվան դեպքում.
11) աշխատողի մահվան դեպքում.
12) աշխատանքի ընդունվելիս սույն օրենսգրքի 89-րդ հոդվածի 3-րդ և (կամ) 4-րդ կետերի համաձայն` աշխատողի ներկայացրած տեղեկատվությունը կեղծ լինելու դեպքում.
12.1) աշխատողի և գործատուի համաձայնությամբ սահմանված փորձաշրջանի արդյունքներով.
13) աշխատանքի ընդունվելիս որոշակի աշխատանքներ կատարելու իրավունքներից զրկված լինելու փաստը աշխատողի թաքցնելու դեպքում:
2. Սույն հոդվածով նախատեսված դեպքերում աշխատանքային պայմանագրի լուծումը ձևակերպվում է գործատուի ընդունած անհատական իրավական ակտով:
(109-րդ հոդվածը խմբ. 24.06.10 ՀՕ-117-Ն, լրաց. 12.03.14 ՀՕ-5-Ն)


	Հոդված 113.
	Աշխատանքային պայմանագրի լուծումը գործատուի նախաձեռնությամբ


1. Գործատուն իրավունք ունի աշխատողի հետ լուծելու անորոշ ժամկետով կնքված աշխատանքային պայմանագիրը, ինչպես նաև որոշակի ժամկետով կնքված աշխատանքային պայմանագիրը նախքան դրա գործողության ժամկետի լրանալը`
1) կազմակերպության լուծարման (անհատ ձեռնարկատիրոջ գործունեության դադարման) դեպքում.
2) արտադրության ծավալների և (կամ) տնտեսական և (կամ) տեխնոլոգիական և (կամ) աշխատանքի կազմակերպման պայմանների փոփոխման և (կամ) արտադրական անհրաժեշտությամբ պայմանավորված` աշխատողների քանակի և (կամ) հաստիքների կրճատման դեպքում.
3) աշխատողի` զբաղեցրած պաշտոնին կամ կատարած աշխատանքին չհամապատասխանելու դեպքում.
4) աշխատողին նախկին աշխատանքում վերականգնելու դեպքում.
5) աշխատողի կողմից աշխատանքային պայմանագրով կամ ներքին կարգապահական կանոններով իրեն վերապահված պարտականությունները առանց հարգելի պատճառի պարբերաբար չկատարելու դեպքում.
6) աշխատողի նկատմամբ վստահությունը կորցնելու դեպքում.
7) աշխատողի երկարատև անաշխատունակության հետևանքով (եթե աշխատողը ժամանակավոր անաշխատունակության պատճառով աշխատանքի չի ներկայացել ավելի քան 120 oր անընդմեջ կամ վերջին տասներկու ամսվա ընթացքում` ավելի քան 140 oր, եթե oրենքով և այլ նորմատիվ իրավական ակտերով սահմանված չէ, որ որոշակի հիվանդությունների դեպքում աշխատատեղը և պաշտոնը պահպանվում են ավելի երկար ժամանակով).
8) աշխատողի կողմից ոգելից խմիչքների, թմրամիջոցների կամ հոգեներգործուն նյութերի ազդեցության տակ աշխատավայրում գտնվելու դեպքում.
9) անհարգելի պատճառով ամբողջ աշխատանքային oրվա (հերթափոխի) ընթացքում աշխատողի` աշխատանքի չներկայանալու դեպքում.
10) պարտադիր բժշկական զննությունից աշխատողի հրաժարվելու կամ խուսափելու դեպքում.
11) աշխատողի կենսաթոշակային տարիքը լրանալու դեպքում, եթե աշխատանքային պայմանագրով այլ բան նախատեսված չէ:
2. Սույն հոդվածի 1-ին մասի 1-ին, 2-րդ, 3-րդ, 7-րդ և 11-րդ կետերով նախատեսված հիմքերով որոշակի ժամկետով կամ անորոշ ժամկետով կնքված աշխատանքային պայմանագիրը լուծելիս գործատուն պարտավոր է այդ մասին աշխատողին ծանուցել սույն oրենսգրքի 115-րդ հոդվածով նախատեսված ժամկետներում:
3. Սույն հոդվածի 1-ին մասի 2-րդ, 3-րդ և 4-րդ կետերով նախատեսված հիմքերով աշխատանքային պայմանագիրը գործատուն կարող է լուծել, եթե իր մոտ առկա հնարավորությունների սահմաններում աշխատողին առաջարկել է նրա մասնագիտական պատրաստվածությանը, որակավորմանը, առողջական վիճակին համապատասխան այլ աշխատանք, իսկ աշխատողը հրաժարվել է առաջարկված աշխատանքից:
Գործատուի մոտ համապատասխան հնարավորությունների բացակայության դեպքում պայմանագիրը լուծվում է առանց աշխատողին այլ աշխատանք առաջարկելու:
(113-րդ հոդվածը խմբ. 24.06.10 ՀՕ-117-Ն)

	Հոդված 129.
	Արձակման նպաստը


1. Սույն օրենսգրքի 113-րդ հոդվածի 1-ին մասի 1-ին, 2-րդ և 4-րդ կետերով նախատեսված հիմքերով աշխատանքայինպայմանագիրը լուծվելու դեպքում գործատուն աշխատողին վճարում է արձակման նպաստ նրա մեկ ամսվա միջին աշխատավարձի չափով, իսկ 113-րդ հոդվածի 3-րդ, 7-րդ և 11-րդ կետերով, ինչպես նաև 109-րդ հոդվածի 1-ին մասի 9-րդ կետով և 124-րդ հոդվածով նախատեսված դեպքերում աշխատանքային պայմանագիրը լուծելու դեպքում գործատուն, հաշվի առնելով տվյալ գործատուի մոտ աշխատողի անընդմեջ աշխատանքային ստաժը, աշխատողին վճարում է արձակման նպաստ`
1) մինչև մեկ տարի աշխատելու դեպքում` 10 աշխատանքային օրվա միջին օրական աշխատավարձի չափով.
2) մեկից մինչև հինգ տարի աշխատելու դեպքում` 25 աշխատանքային օրվա միջին օրական աշխատավարձի չափով.
3) հինգից մինչև տասը տարի աշխատելու դեպքում` 30 աշխատանքային օրվա միջին օրական աշխատավարձի չափով.
4) տասից մինչև տասնհինգ տարի աշխատելու դեպքում` 35 աշխատանքային օրվա միջին օրական աշխատավարձի չափով.
5) տասնհինգ տարի և ավելի աշխատելու դեպքում` 44 աշխատանքային օրվա միջին օրական աշխատավարձի չափով:
2. Կոլեկտիվ կամ աշխատանքային պայմանագրով կարող է նախատեսվել արձակման նպաստի վճարում ավելի երկար ժամանակահատվածով:
(129-րդ հոդվածը խմբ. 24.06.10 ՀՕ-117-Ն)

